
Roveredo – la part inferiura dal Mesauc
■ La Val Mesauc sa cumpona dals
circuls da Mesauc, situà en la part
sura da la val, e da Roveredo che cun-
finescha cun il Tessin. Il circul da Ro-
veredo che vegn preschentà qua
cumpiglia las vischnancas da Cama,
Verdabbio, Leggia, Grono, Roveredo e
S. Vittore.

Norantola
Ruina da chastè en la vischnanca da Ca-
ma. Grond cumplex cun in mir da
tschinta, ina tur ed edifizis interns, situà
sin la collina grippusa Norantola al
nord da la vischnanca. Il mir da tschinta
che circumdescha il plateau ha la furma
d’in poligon irregular ed è in dals pli
vegls elements dal chastè. Ils edifizis dal
medem temp a l’intern dal chastè èn
vegnids allontanads suenter pliras mo-
dificaziuns. L’imposanta tur principala,
erigida sin il mir da tschinta pli vegl, da-
tescha presumablamain anc dal 13avel
tschientaner. Locals d’abitar e da repre-
schentaziun eran collocads en il tract
nord, entant ch’il tract sid cumpigliava
las stallas sper il portal. Il tract sid, che
furmava probablamain il palazi origi-
nar, cumpigliava ina galaria orientada
vers la curt interna. Norantola è proba-
blamain vegnì erigì dad exponents da
l’aristocrazia locala en l’emprima mesa-
dad dal 13avel tschientaner. In tschert
ser Locarnus de Norantola è attestà il
1248. Cun Ugolinus de Sax da Noran-
tola appartegneva il chastè il 1324 als
signurs de Sax. Il 1480 – da quel temp
gia en decadenza – è el passà a GianGia-
como Trivulzio ch’ha laschà reconstruir
el. Il 1483 ha il cont Johann Peter de
Sax incendià il chastè. Dapi alura è No-
rantola ina ruina. Maria-Letizia Boscardin

Cama
Vischnanca politica, circul Roveredo,
district Moesa, situada da la vart dretga
e sanestra da la Moesa, cun las fracziuns
dad Al Pont eNorantola. 1219Camma.
1826 171 abitants; 1850 214; 1860
272; 1900 250; 1950 254; 2000 474.
Entaifer il Comun grande di Mesolcina
(dretgira auta dalMesauc) ha Cama fatg
part da la squadra d’amez (talian squa-
dra di mezzo), ecclesiasticamain dal vi-
cariat da Roveredo. La baselgia paro-
chiala da S. Murezi (menziunada il
1219), separada il 1611 da la baselgia-
mamma da San Vittore, è vegnida am-
plifitgada il 1656–62; l’arvieut en la nav
datescha dal 1860. Menziun speziala
meritan era la chaplutta da S. Gliezi,
documentada il 1419 (stuccaturas dal
1660) e las ruinas dal chastè da Noran-
tola. En ils onns 1955–75 è stada activa
a Cama ina firma da confecziun che de-
va lavur a 50 persunas. Dapi il 1987
exista ina firma da construcziuns enme-
tal a Cama. Numerus pendularis, ora-
vant tut a Roveredo e Blinzuna, ed emi-
graziun periodica en Svizra tudestga.
Las grottas da Cama èn in’attracziun tu-
ristica particulara. Cesare Santi

Verdabbio
Vischnanca politica, circul Roveredo,
district Moesa, cun la fracziun da Piani
di Verdabbio. La vischnanca è separada
en duas parts tras il territori da la vi-
schnanca da Cama. L’intschess princi-
pal cun il center sa chatta sin la spunda
dretga dal Mesauc, Piani di Verdabbio
s’extenda sin la spunda sanestra da la
val. 1203 Vertabio. 1802 145 abitants;
1850 198; 1900 185; 1950 177; 2000
165. En il guaud da tieus sur la vi-
schnanca han ins scuvert in dals pli
gronds grips da lavetsch da la Svizra.
Entaifer il Comun grande di Mesocco
fascheva Verdabbio part da la squadra
d’amez e dal vicariat da Roveredo. La
baselgia parochiala da S. Pieder, men-
ziunada per l’emprima giada il 1219, è
vegnida engrondida en il 17avel
tschientaner. L’agricultura è stada per
tschientaners l’activitad principala dals
da Verdabbio ch’èn era emigrads sco
vaidrers en tut l’Europa, sco commer-
ziants en Germania e sco picturs da pa-

raids en Frantscha. Il 1836 è vegnida in-
stallada a Piani di Verdabbio ina ferrera
(Società a Marca-Schenardi & Co, betg
pli activa) che s’occupava a l’entschatta
da la fabricaziun d’iseglias (fautschs,
farclas euv.), en il 20avel tschientaner
dad objects d’atschal manufacturads,
realisads per la construcziun da vias e
per l’explotaziun da l’energia idraulica
da la regiun. Cesare Santi

Leggia
Vischnanca politica, circul Roveredo,
district Moesa, situada a la riva dretga
da la Moesa. 1295 de Legia. 1826 72
abitants; 1850 103; 1900 123; 1950
138; 2000 127. Leggia fascheva part dal
district administrativ d’amez (squadra
di mezzo) da la dretgira auta dal Mesauc
(Comun grande di Mesolcina) e dal vica-
riat da Roveredo. In’inundaziun ha de-
struì la baselgia parochiala deditgada als
ss. Bernard ed Antoni avat, reconstrui-
da il 1513 e transfurmada il 1610 ed il
1685. Ella conservescha remartgablas
stuccaturas e picturas da Francesco An-
tonio Giorgioli, realisadas il 1686. Ella
è vegnida restaurada il 1972–75. Sur la
vischnanca sa chatta la chaplutta da S.
Remigi, menziunada il 1219, che era in
lieu da pelegrinadi en il temp medieval.
Al sid da la vischnanca, vers Grono,
s’avra sin la spunda sanestra dal Mesauc
la Val Leggia. Il 1775 ha la communitad
da Leggia stuì ceder l’entira val cun alps
e guauds a la famiglia a Marca da Me-
socco, vers la quala ella era fermamain
indebitada. Questa situaziun anormala
ha provocà en il 19avel tschientaner in
lung conflict tranter la vischnanca ed ils
a Marca ch’ha prendì ina fin pir il 1858.
L’agricultura e l’allevament da muvel,
activitads tradiziunalas dals abitants da
Leggia, vegnan pratitgads oz en mesira
reducida. Cesare Santi

Grono
Vischnanca politica, circul Roveredo,
district Moesa, situada sin la spunda
dretga da la Moesa a la sbuccada da la
Val Calanca. 1219Grono, 1395 Agrono.
1773 296 abitants; 1850 517; 1900
484; 1950 528; 2000 916. La vischnan-
ca appartegneva al vicariat ed a la squa-
dra da Roveredo. Il 1799 è vegnida in-
stallada ina planta da la libertad. Eccle-
siasticamain suttasteva Grono al chapi-
tel da S. Vittore, il 1521 è la vischnanca
daventada ina plaiv autonoma. La ba-
selgia da S. Clemente, menziunada il
1219, è vegnida restaurada en ils onns
1935 e 1978. La Torre Fiorenzana, eri-
gida probablamain a la fin dal 12avel
tschientaner, è in edifizi da tschintg

plauns cun in plan rectangular. Ella era
en possess dals de Sax ed è stada il 1406
il lieu da l’assassinat dad Albert de Sax.
Restaurada il 1977, è ella oz en possess
dal MuseoMoesano. Il PalazzoTogni (u
Ca’ Rossa), construì il 1721, è stà fin il
2004 la sedia da la secziun moesana da
la Pro Grigioni Italiano. L’agricultura a
Grono è quasi sparida en favur da diver-
sas interpresas industrialas pitschnas e
d’in ospital. Il 2000 lavurava mo ca. la
mesadad da la populaziun activa en la
vischnanca sezza. Cesare Santi

Roveredo
Vischnanca politica, lieu principal dal
circul da Roveredo e dal district Moesa.
1219 de Regoredo. 1802 749 abitants;
1850 1084; 1900 1136; 1950 1846;
2000 2108. Exchavaziuns han purtà a
la glisch numerus objects dals temps da
bronz e da fier, munaidas d’arom e da
bronz sco era ina necropola dal temp
roman. A partir da l’epoca langobarda
è vegnida dividida la vischnanca en
quatter degagne: Campagna (l’actual S.
Giulio), S. Fedele, Toveda e Oltracqua.
Integrà en ilComun grande diMesolcina
e Calanca, ha furmà il vischinadi da Ro-
veredo – almain a partir dal 11avel
tschientaner – in feud da la famiglia no-
bla dals de Sacco. Il 1480 ha Gian Pie-
tro de Sacco vendì il signuradi dal Me-
sauc aGianGiacomoTrivulzio ch’ha la-
schà restaurar e fortifitgar il Palazzo de
Sacco (gia reconstruì il 1335, alura Pa-
lazzo Trivulzio) ed installar a Roveredo
era in lavuratori per batter munaidas.
Ecclesiasticamain era suttamessa la vi-
schnanca da Roveredo a l’entschatta al
chapitel da S. Vittore. Il 1481 è la ba-
selgia da S. Giulio, documentada a par-
tir dal 1219, daventada ina baselgia pa-
rochiala. Tranter ils auters edifizis sa-
crals figureschan las baselgias da S. An-
tonio (ca. 1350, amplifitgada enturn il
1620), da la Madonna del Ponte chiuso
u da S. Anna (documentada il 1524,
amplifitgada en il 17avel tschientaner
en stil baroc) e da S. Rocco in Carasole
(documentada il 1481). En il 16avel–
18avel tschientaner èn naschids a Ro-
veredo numerus artists (architects,
stuccaturs, picturs) ch’èn stads activs en
Germania ed en Austria (Albertalli,
Barbieri, Bonalini, Broggio, Comazio,
De Gabrieli, Riva, Sciascia, Zuccalli).
L’emprima scola a Roveredo è docu-
mentada il 1572. Il 1583–84 ha fundà
Carlo Borromeo a Roveredo il collegi
dals gesuits ch’ha dentant gì ina curta
vita. Il 1747 è vegnì avert il Ginnasio
de Gabrieli (existent fin il 1853), il
1855 il Collegi da S. Giulio, il 1891 il

Proseminari (talian) da S. Anna. La vi-
schnanca dat albiert a la scola secunda-
ra, a la dretgira cirquitala ed a la dre-
tgira districtuala. Il Monte Laura (1380
m) è in lieu da vacanzas frequentà ora-
vant tut durant la stagiun da stad. Il
1907 è vegnida inaugurada la lingia da
viafier Blinzuna-Mesocco (sistida il
1972). La construcziun da la via naziu-
nala A13 (1960–70), che traversa terri-
tori abità, ha disturbà fermamain l’am-
bient e l’aspect da Roveredo. L’avertura
d’in nov traject, construì parzialmain
en galarias, è planisada per il 2014.

Cesare Santi

Boggian
Tur marcanta situada sin in grip domi-
nant a Roveredo a l’entrada en la Val
Traversagna ed a la via da Bocchetta di
Camedo a Gravedona al Lai da Com,
talian Torre Boggiano. La tur da Bog-
gian ha giugà probablamain ina rolla
impurtanta tranter il 13avel ed il 15avel
tschientaner sco punct da controlla dal
traffic nord-sid sin la ruta Lai da Com–
Roveredo–Val Calanca. En il 13avel
tschientaner è attestada a Gravedona
ed en Val Calanca ina famiglia de Boia-
no/Bogiano. En il 15avel tschientaner ha
la tur probablamain era servì da sedia als
conts de Sax ch’avevan expandì lur do-
mini enturn il 1450 fin al Monte Don-
go al pe sid da las Alps. Martin Bundi

Pass da San Jorio
Passadi situà a 2014 m dal tuttafatg a
l’ost da la Val Morobbia, al cunfin cun
l’Italia. Gia en il temp antic colliava il
pass la regiun dal Lai da Com cun Blin-
zuna ed il Mesauc; il vegl passadi era il
Pass da la Traversa che sa chatta pli al
sid. Il Pass da San Jorio ha gì in’impur-
tanza strategica, perquai ch’el è stà per
tschientaners ina da las vias che collia-
van la Lumbardia e las regiuns dal So-
praceneri. En il 15avel tschientaner han
utilisà ils Viscontis il pass durant ils
conflicts per la conquista da Blinzuna.
En l’emprima mesadad dal 15avel
tschientaner han controllà ils conts de
Sax-Mesauc il Monte Dongo fin a Ger-
masino e cun quai era il Pass da San Jo-
rio. La renovaziun da la via è attestada
tras in document dal 1465 envià dals
commerziants da Com al duca Frances-
co Sforza; quest document menziun-
escha era las martganzias da transit che
consistivan oravant tut da mangiativas,
muaglia e fier. L’impurtanza dal Pass da
San Jorio stat era en connex cun l’explo-
taziun da fier en la Val Morobbia e cun
la rolla centrala da las fieras da Blinzuna
e Roveredo. Il 1610 è vegnida realisada

la via da la vart dal nord, ed il 1762 han
ins reconstruì, cun agid da l’Austria, la
via da Dongo a Roveredo, numnadaVia
Maria-Theresia. La regiun è vegnida
fortifitgada a l’entschatta dal 20avel
tschientaner e durant la Segunda Guer-
ra mundiala. Famus passadi da cuntra-
banda tranter la Svizra e l’Italia fin via-
den ils onns 1960. Graziano Tarilli

San Vittore
Vischnanca politica, circul Roveredo,
district Moesa, situada sin la spunda
dretga da la Moesa giudim il Mesauc al
cunfin cun la vischnanca da Lumino/TI
(per gronda part cun la fracziun da
Monticello). 1168 sancto Victore. 1826
465 abitants; 1850 594; 1900 517;
1950 468; 1970 666; 1980 555; 2000
657. San Vittore appartegneva a la
squadra ed al vicariat da Roveredo ed ha
furmà in vischinadi cun Roveredo fin il
1646. Ils guauds e las alps cuminaivlas
èn alura vegnids separads. La baselgia
colliada, deditgada als ss. Giovanni e
Vittore, è stada dal 1219 fin il 1885 la
sedia dal chapitel cun il medem num,
fundà da Heinrich de Sax. La baselgia,
erigida il 1491–98 sin ina construcziun
pli veglia, è vegnida auzada il 1711–13
e restaurada il 1931 ed il 1983–90. La
tur da Pala, construida dals de Sax e
menziunada il 1265, fascheva eventual-
main part d’in edifizi d’abitar pli grond.
La Rotonda da S. Gliezi deriva dal
8avel–9avel tschientaner ed è, sper la
baselgia da S. Carpofel aMesocco, l’edi-
fizi sacral il pli vegl dal Mesauc; il zain
datescha dal 13avel tschientaner tem-
priv. En ils onns 1979–86 è la chaplutta
vegnida restaurada cumplettamain. La
vischnanca da San Vittore cumpiglia
era insaquants edifizis remartgabels da
famiglias patrizianas, tranter quels la
Casa del Gerb (17avel tschientaner), il
Palazzo Togni e la Casa Romagnoli. Il
Palazzo Viscardi, construì da Bartolo-
meo Viscardi il 1548, amplifitgà e mo-
dernisà en il 18avel tschientaner da
Giovanni Antonio Viscardi, dat alloschi
al Museum moesan dapi il 1949. Tran-
ter il 1550 ed il 1750 èn naschids a San
Vittore numerus architects e stuccaturs
(Angelini, Camessina, Viscardi), activs
oravant tut en Germania ed en Austria.
Ils abitants da SanVittore pratitgeschan
anc a l’entschatta dal 21avel tschienta-
ner l’agricultura, l’allevament da muvel
e surtut la viticultura. En la planira
tranter la via chantunala e l’autostrada
A13 èn sa domiciliadas diversas indu-
strias, en ils onns 1950 per exempel l’in-
terpresa d’atschal Valmoesa ch’ha fusiu-
nà cun la Monteforno a Bodio il 1968.
San Vittore dispona era d’ina plazza
aviatica per helicopters. Bain enconu-
schentas èn las grottas al sid da la vi-
schnanca. Cesare Santi

Monticello
Aclaun situà sin ina collina al sidvest da
la vischnanca da San Vittore, al cunfin
cun la vischnanca da Lumino/TI. 1462
Montexelo. 1990 ca. 50 abitants. La
fracziun sa chatta en ina zona rurala
cun vignas ed è accessibla mo sur ina
via secundara. Gia a partir dal 15avel
tschientaner hai dà savens conflicts
pervia dals cunfins en il territori da
l’aclaun tranter il contadi da Blinzuna
ed il Mesauc. La chaplutta da Nossa-
dunna da la Naiv, consecrada il 1513
ed amplifitgada en il 17avel tschienta-
ner, è vegnida restaurada il 1958 ed il
1977. Cesare Santi

Roveredo, il lieu principal dal circul da Roveredo e dal district Moesa.

